
Nd. 253. Frumvarp tillaga [163. mál]
um breytingu á lögum nr. 56 frá 16. maí 1978, um verðlag, samkeppnishömlur og óréttmæta
viðskiptahætti, með síðari breytingum.

Flm.: Friðrik Sophusson, Birgir Ísl. Gunnarsson, Albert Guðmundsson,
Matthías Á. Mathiesen, Jósef H. Þorgeirsson, Ólafur G. Einarsson,

Sigurlaug Bjarnadóttir, Steinþór Gestsson.

1. gr.
Við 2. gr. laganna bætist 3. mgr., svohljóðandi:
Lögin taka ekki til þjónustu sveitarfélaga, sem greidd er niður með beinum framlögum

úr sveitarsjóði.

2. gr.
Lög þessi öðlast þegar gildi.

Greinargerð.
Að undanförnu hafa farið fram miklar umræður um verðlagningu opinberrar þjónustu.
Eftir að verðstöðvunarlög féllu úr gildi í árslok 1981 hafa sveitarstjórnir bent á það, að

þeim beri allur réttur til verðlagningar á orku frá veitustofnunum sveitarfélaga, en
staðfesting ráðherra á gjaldskrám í samræmi við orkulög sé formsatriði eitt sem tryggja eigi
það, að rétt sé að gjaldskrárákvörðunum staðið.

Iðnaðarráðherra hefur hins vegar talið að með ákvæði um staðfestingu gjaldskrár beri
sér réttur til íhlutunar um verðlagningu orku rétt eins og verðstöðvunarákvæðin hafi aldrei
fallið úr gildi.

Lögin um verðlag, samkeppnishömlur og óréttmæta viðskiptahætti taka aðeins að litlu
leyti til þjónustu sveitarfélaga, þ. e. til þeirrar þjónustu sem eigi er um fjallað í sérstökum
lögum, s. s. þjónustu almenningsvagna og sundstaða. Flutningsmenn telja það fjarstæðu, að
lögin taki til þjónustu sem greidd er niður með beinum framlögum úr sveitarsjóði.

Það er hlutverk kjörinna fulltrúa í sveitarstjórn að ákvarða framlag til niðurgreiðslu
þjónustunnar úr sveitarsjóði, en ekki verðlagsyfirvalda. Gildir sama um þetta atriði og rétt
sveitarstjórnar til ákvörðunar um annað er að rektsri sveitarfélagsins og ráðstöfun fjármuna



úr sveitarsjóði lýtur. Ef verðlagsyfirvöld hafa ákvörðunarrétt um verðlag niðurgreiddrar
þjónustu sveitarfélaga eru þau í raun að ákvarða fjárhæð niðurgreiðslna og þar með hvernig
fjárhagsáætlun sveitarfélaga sé samin. Með því fara þau inn á verksvið sveitarstjórnar-
manna. Einungis ef þjónustan er rekin án niðurgreiðslna geta verið rök fyrir afskiptum
verðlagsyfirvalda af verðlagningu þjónustunnar og orkar það þó ávallt tvímælis.

Deila borgar- og verðlagsyfirvalda um fargjöld Strætisvagna Reykjavíkur er í raun deila
um rétt ríkisvaldsins til þess að greiða niður vísitölu með fjármunum sem teknir eru úr
borgarsjóði. Hér er því um að ræða deilu um grundvallaratriði - um sjálfsstjórn
sveitarfélaga og valddreifingu í þjóðfélaginu.


